
Plagio 

Maratila 

XABIER ETXANIZ ROJO 

Munduko idazleok, batu gaitezen! Nahikoa da! Noiz arte jasan beharko dugu egoera tamalgarri hau? Ahotsa gora dezagun! Gure ogibidea, gure hipoteka, eta, are larriagoa dena, gure seme-alaben hipotekak daude jokoan. Egin diezaiogun aurre munstroari. Bai, asmatu duzue, jakina, Errealitateaz ari natzaizue, etorkizuna eskuetatik lapurtu nahi digun suge usurpatzaile horretaz. 

Joan den asteko egunkariei begiratzea besterik ez dago ohartzeko Errealitatea dugula etsairik handiena. Zeelanda Berrian, esaterako, arnasgailu mekaniko baten bidez arnastu behar zuen emakume gaixo bat hil zen zergatik eta argindarraren faktura ordaintzeko diru nahikorik ez zuelako. Holandan, organo transplanteen egoera salatzeko asmoz reality bat asmatu zuten non ustezko irabazle batek giltzurrun pare eder bat jasoko zuen opari. Eta hori guztia gutxi balitz, Gipuzkoako herrixka batean boto bakar batek alkate bat eta bi zinegotzi lortzeko balio du. Hau astakeria! 

Hiru adibide besterik ez, nahikoa eta sobera arazoaren garrantziaz jabetzeko. Aipatu hiru egoera surrealista horiek izan litezke narrazio interesgarri baten abiapuntua edota, zergatik ez, helmuga. Baina ez, Errealitateak beti eskutik irabazten digu. «A, nik istorio hori Interneten irakurri nuen», gaztigatuko digu irakurle zoliak. «Zure nobelako pasarte hau benetan gertatu zen duela gutxi Belgikan», leporatuko digute jarraitzaileek. 

Idazten duguna idazten dugula, beti esango digute plagioa dela. 

